
4.1. Este fragmento pertence á novela de Vicente Risco, O porco de pé (1928). Relacione o texto, sucintamente, coa súa época e co seu autor. Comente, brevemente, o tema central do fragmento explicándoo a partir de exemplos tirados do texto e sinale os principais recursos empregados na caracterización do personaxe protagonista. Extensión aproximada: 200 palabras. (2 puntos).
Na posguerra, D. Celidonio ascendeu de porco a marrán e chegou a Alcalde. A parenta inflou coma o fol da gaita. Agora é presidente da Xuntanza Cidadá e de Outras Sociedades. A parenta botou abrigo de chinchilla e petit-gris. Fixeron casa nova e teñen outro automóbil. Aínda podían ter máis. (...)
Don Celidonio é gordo e artrítico. O carrolo sáelle para fóra; na calva ten unha que outra serda; ten as fazulas hipertrofiadas, da cor do magro do xamón, e tan lustrosas, que semella que botan unto derretido; as nádegas e o bandullo vánselle un pouco para baixo.
O lardo rezúmalle por todo o corpo, e no verán súao en regueiros aceitosos e en pingotas bastas, coma as que deitan os chourizos cando están no fumeiro.
Así como é graxento o corpo, tamén o miolo de D. Celidonio. Se lle escachasen a testa, que tiña que ser con pau-ferro e picaraña, en lugar dunha sesada había atopar un unto. Corpo e alma, tanto ten, todo é graxa e manteiga. Don Celidonio é igual por dentro ca por fóra: carne e espírito son a mesma zorza, mesturada e revolta, co mesmo adubo de ourego e pemento.
Vicente Risco, O porco de pé (1928)

CRITERIOS DE AVALIACIÓN
Relacionar o texto, brevemente, coa época literaria galega na que foi publicado e co resto da produción do autor. 0,5 puntos
Determinar o tema central do texto, xustificándoo a partir de exemplos tirados del. 0,75 puntos
Sinalar os principais recursos estilísticos empregados na caracterización do personaxe protagonista: sátira, animalización, hiperbolización. 0,75 puntos
Producir textos escritos respectando as propiedades textuais (adecuación, coherencia e cohesión), con corrección (ortográfica e gramatical) e servíndose dun léxico adecuado e preciso. 0,5 puntos

SOLUCIÓN:
Este fragmento da novela O porco de pé pertence ao narrador Vicente Risco, autor destacado da Xeración Nós (nacida arredor do 1920 e creadora da prosa moderna e da revista “Nós”). Este autor (narrador) insírese dentro da narrativa do 1º terzo do século XX, que se caracteriza principalmente pola creación das Irmandades da Fala (1916) e o Seminario de Estudos Galegos (1923), o agrarismo, a desaparición da fidalguía e a redención dos foros.
O tema central do fragmento é a crítica á corrupción, á ambición desmedida e á mediocridade das clases altas e do poder político. Exemplos como a ascensión social de Don Celidonio “de porco a marrán” e a ostentación da súa muller (“abrigo de chinchilla e petit-gris”) subliñan esta crítica. A descrición grotesca do protagonista (2º parágrafo) destaca a súa vulgaridade e decadencia, tanto física coma moral.
Para caracterizar a Don Celidonio, Risco emprega recursos estilísticos como a sátira, evidente na ironía ao narrar a súa ascensión social; a animalización, ao comparalo cun porco (“carne e espírito son a mesma zorza”); e a hiperbolización, ao acentuar os seus defectos físicos e morais (“o lardo rezúmalle por todo o corpo”). Estas técnicas reforzan o retrato dun personaxe grotesco e simbólico da sociedade que critica.
Outro destacado narrador da Xeración Nós é Daniel R. Castelao, director artístico da revista “Nós”e gran impulsor da prosa do momento, coas súas obras Cousas e Os dous de sempre.
En conclusión, nesta época a literatura buscaba reflexionar sobre a identidade galega e criticar as transformacións sociais da época. Esta obra de Vicente Risco encaixa nesta busca, especialmente polo uso do humor e da sátira para retratar a decadencia moral e social.

4.2. Este poema de Xohana Torres pertence ao libro Tempo de ría (1992). Relacione o texto, sucintamente, coa poesía do momento e coa escrita da autora (poeta). Indique o tema principal e xustifíqueo a partir de exemplos tirados do texto. Analice o sentido e a importancia dos elementos da mitoloxía clásica grecolatina presentes no poema. Extensión aproximada: 200 palabras. (2 puntos).
DECLARA o oráculo:
«QUE á banda do solpor é mar de mortos,
incerta, última luz, non terás medo.
QUE ramos de loureiro erguen rapazas.
QUE cor malva se decide o acio.
[bookmark: _GoBack]QUE acades disas patrias a vindima.
QUE amaine o vento, beberás o viño.
QUE sereas sen voz a vela embaten.
QUE un sumario de xerfa polos cons.”
Así falou Penélope:
“Existe a maxia e pode ser de todos.
¿A que tanto novelo e tanta historia?
EU TAMÉN NAVEGAR»
Xohana Torres, Tempo de ría (1992)
CRITERIOS DE AVALIACIÓN
Relacionar o texto, brevemente, coa poesía galega dos oitenta-noventa e co resto da produción da autora. 0,5 puntos
Determinar o tema central do poema xustificándoo a partir de exemplos tirados del. 0,75 puntos
Sinalar a presenza de elementos da mitoloxía clásica grecolatina no poema e explicar o seu aproveitamento no texto: oráculo, Penélope, tópico literario da ‘navigatio vitae’. 0,75 puntos
Producir textos escritos respectando as propiedades textuais (adecuación, coherencia e cohesión), con corrección (ortográfica e gramatical) e servíndose dun léxico adecuado e preciso. 0,5 puntos

SOLUCIÓN
O poema dado inscríbese na poesía galega contemporánea, caracterizada pola renovación formal e temática. Xohana Torres é unha poeta do último terzo do século XX e principios do XXI. Neste período o galego deixa de estar perseguido e é recoñecido como lingua oficial en Galicia, remata o longo proceso de estandarización da lingua galega e regularízase o ensino de lingua e literatura galega no ensino non universitario, creándose a cátedra de Lingua e Literatura Galega (xorde a necesidade de libros de texto e de literatura infantil e xuvenil en galego). Créanse novas editoriais, como a importante Editorial Xerais.
O poema aborda o tema da emancipación e a autodeterminación, representado por Penélope, quen rompe co seu papel tradicional de espera e decide navegar. A frase “¿A que tanto novelo e tanta historia?” simboliza unha renuncia ao pasado de submisión, mentres que “EU TAMÉN NAVEGAR” reafirma o desexo de liberdade e acción. O mar convértese nun espazo simbólico de posibilidades e descubrimentos.
O oráculo introduce un ton profético e misterioso, propoñendo verdades que guían a acción. Penélope, interpretada desde unha perspectiva feminista, deixa de ser a figura da espera pasiva para converterse nun símbolo de cambio e liberdade. O tópico da navigatio vitae aparece simbolicamente como a decisión de emprender a vida activa, representada polo acto de navegar. Elementos como “sereas sen voz” e “patrias a vindima” engaden simbolismo e reforzan a conexión coa tradición clásica.
Outras autoras do seu tempo, como Luz Pozo Garza, tamén traballan a experiencia feminina, pero cunha aproximación máis íntima e introspectiva.
En conclusión, Xohana Torres destaca por incorporar a perspectiva feminista e reivindicar a voz da muller. Este poema, do libro Tempos de ría (1992), reflicte as constantes da obra da autora: a lectura crítica da tradición, o intimismo lírico e a conexión co mítico e simbólico.
